
ENAM REKOD BAHARU BIODIVERSITI DITEMUI DI
HUTAN SIMPAN BUKIT PERANGIN

Jitra, Kedah | 31 Julai 2026 – Sebanyak 18 rekod baharu bagi Negeri
Kedah serta penemuan satu spesies ikan endemik antara hasil
signifikan Ekspedisi Saintifik Kepelbagaian Biologi Hutan di Hutan
Simpan Bukit Perangin, Kedah yang berlangsung dari 26 hingga 31 Julai
2026.

Ekspedisi anjuran Jabatan Perhutanan Semenanjung Malaysia (JPSM)
dengan kerjasama Jabatan Perhutanan Negeri (JPN) Kedah ini
melibatkan seramai 104 orang para penyelidik dari pelbagai bidang
kajian yang terdiri dari Institut Pengajian Tinggi (IPT), jabatan dan
agensi Kerajaan, syarikat swasta dan individu. Tujuan ekspedisi saintifik
ini adalah untuk meneroka, mendokumentasi dan menilai kepelbagaian
biodiversiti serta sumber semula jadi melalui kajian dalam bidang flora
dan fauna, geologi, ekopelancongan serta sosioekonomi.

Antara penemuan sebagai rekod baharu di negeri Kedah ialah dua
spesies pepatung, Tetrathemis platyptera (Pigmy skimmer) dan
Mortonagrion aborense (Blue midget); dua spesies pokok, Aglaia
palembanica (Bekak) dan Pterospermum grewiifolium (Bayur); dua fungi,
Climacodon dubitativus (Tropical tooth fungus) dan Cymatoderm sp;
enam spesies halia, Globba sessiliflora, Zingiber puberulum, Meistera
lappaceum, Meistera aculeata, Zingiber montanum dan Hornstedia
conica; satu spesies orkid iaitu Didymoplexiella sp.; tiga spesies pokok
bukan dipterocarp iaitu Stichoneuron caudatum, Xylopia sumatrana
(Jangkang) dan Koilodepas longifolium (Semantum/kilas); dua spesies
kulat iaitu Russula sp. (Red Russula) dan Rhizopogon sp.. Turut
ditemukan ialah Paracanthocobitis phuketensis (Phuket Zipper Loach),
spesies ikan yang endemik di Negeri Kedah.



Hutan Simpan Bukit Perangin yang diwartakan pada tahun 1953
mempunyai keluasan kira-kira 13,296 hektar dan merupakan ekosistem
hutan dipterokarpa bukit yang kaya dengan biodiversiti. Kawasan ini
turut memainkan peranan penting sebagai habitat hidupan liar, kawasan
tadahan air serta destinasi ekopelancongan dan rekreasi alam semula
jadi.

Penemuan-penemuan ekspedisi ini akan menyumbang kepada
pengukuhan data saintifik dan membantu pengurusan, pemeliharaan
serta pembangunan sumber biodiversiti Hutan Simpan Bukit Perangin
secara lestari.

Para penyelidik akan meneruskan kajian dan analisis lanjut terhadap
penemuan yang diperoleh sebelum hasil penyelidikan dibentangkan
dalam Seminar Ekspedisi Saintifik Kepelbagaian Biologi Hutan pada
tahun hadapan.

Terdahulu, Yang Berhormat Dato’ Hj. Mohamad Yusoff @ Munir bin Hj.
Zakaria, Pengerusi Jawatankuasa Kerja Raya, Sumber Asli, Bekalan Air,
Sumber Air dan Alam Sekitar telah merasmikan Majlis Penutupan
Ekspedisi Saintifik Kepelbagaian Biologi Hutan di Hutan Simpan Bukit
Perangin di Dewan Utama Kem Paya Pahlawan, Jitra.

Turut hadir adalah Tuan Haji Othman bin Deris, Pengarah Perhutanan
Negeri Kedah; Dr. Aldrich Richard, Pengarah Bahagian Silvikultur dan
Pemeliharaan Biologi Hutan Dr. Ahmad Fitri bin Zohari, Pensyarah
Kanan Universiti Kebangsaan Malaysia merangkap Ketua Ekspedisi dan
Puan Noor Akmal binti Jamil, Pegawai Hutan Daerah Kedah Utara dari
Jabatan Perhutanan Negeri Kedah.

